
	УУЛ, УСАА ШИНЖИЖ ЯВААРАЙ

	 

	Өвөө аав алсын уулсын
Өтгөн ойг дурандан хараад
Энэ өвөл цас их унана аа гэж
Эргэх зуураа надад хэлэв.

	 

	Гал халуун нарны илч
Газар дэлхийгээс холдоогүй намраар
Өвлийн унах цасыг яаж
Өвөө урьдаас мэдэв гэж
Балчир ухааныхаа хэрээр гайхаж
Буурал өвөөгөөс сонирхон асуувал
Хусны навчис дороосоо эхэлж гандвал
Хунгар цас арвин ордог юм.

	Энэ намар модны навчис
Эгээ л тэгж гандлаа хүү минь
Удамт малчин болъё гэвэл
Уул, усаа шинжиж яваарай гэв.



	



	ЦАСАН ДЭЭРХ ЗУРАГ

	 

	Анхны цас
Ариухан цас
Хөнгөн бударсан
Хөвөн цагаахан
Цалин мөнгөн
Цав цагаахан
Шив шинэхэн
Анхны цас
Ариухан цас
Бууж л байна
Орж л байна
Ангийнхаа цонхоор бид
Ажин баясан харж
Хичээлийн дараа цөмөөрөө
Хиргүй цагаан цасан дээр
Хичээж зурах зургийнхаа
Сэдэв санааг ярилцав.

	 

	— Хурмаст тэнгэрийн өндрөөс

	Хурдаараа бууж яваа
Цаначин жаал зурна гэж
Цогтгэрэл хэлэв.
 

	— Хөөрхөн багачуудынхаа өмнө
Хичээлээ зааж зогсоо
Буурал багш зурна гэж
Баярмаа хэлэв.

	 

	— Өтгөн цагаан сахал нь
Өврөө бүрхэн намирсан
Өвлийн өвгөн зурна гэж
Өнөржаргал хэлэв.

	 

	— Анч нохойгоо дагуулсан
Алаг морио унасан
Буутай анчин зурна гэж
Батдэлгэр хэлэв.

	 

	— Бөөрөнхийлсэн цас шидээд
Бужигнан тоглож байгаа
Жаахан хүүхдүүд зурна гэж
Жаргалсайхан хэлэв.

	 

	— Хот дүүрэн малтай
Лут дулаан гэртэй
Отрын айл зурна гэж
Оюунцэцэг хэлэв.

	 

	— Одон дээр буугаад

	Олон цэцэг тарьсан
Баатар нисэгч зурна гэж
Батчулуун хэлэв.

	 

	— Өрөө дүүрсэн номтой
Өргөн гоё ширээтэй
Том эрдэмтэн зурна гэж
Тогтохсүрэн хэлэв.

	 

	Хөнгөн сэмбэгэр цас
Хөвөн цагаан цас
Цалин мөнгөн цас
Цайран цайран орсоор байв.



	



	ТЭРТЭЭ ОДНЫ ХҮҮХДҮҮД

	 

	Холын одны нэгэн дээр
Хүмүүс байх магадгүй гэж
Одон оронч ах минь
Олон удаа ярьсан юм.

	Хүмүүс тэнд байдаг бол
Хүүхэд заавал байгаа
Тэртээ одны жаалууд
Томоотой бол уу, ямар бол
Тэмээ, морь унаж
Чаддаг бол уу, яадаг бол
Алсын одны багачууд
Ажил хийхдээ ямар бол
Үзмээ охинтой адилхан

	Үнээ сааж чаддаг бол уу
Бяруу тугалаа бэлчээчхээд
Барилдаж уралддаг бол уу ?...

	Тэртээ одны жаалуудын тухай
Тэнгэр өөд харан ингэж бодлоо.
Анд найз чи минь ч гэсэн
Ахиулж цааш нь бодоорой!



	



	ОДОНД ОЧНО

	 

	Одноос нэг нь
Ойртоод ирээсэй!

	Гэгээн одны
Гэрэлд нь тоглох сон.

	Газраас харахад
Гар бөмбөг шиг атал
Хөх тэнгэрт гялбалзаж
Хүүхэд бидэн рүү анивалзана.
Нуруулдсан бухлаас
Нуурын мандлаас
Аль алинаас нь ч
Алсын одод том.
Том одны тэнд
Тун удахгүй очно.



	



	ГИЙНГОО

	 

	Хашин халиун гэж
Хавьдаа зартай
Халиун морио унаад
Хониндоо би явлаа.
Тушаатай юм шиг
Тун ч удаан алхална.

	Ташуурдахлаар
Тааваараа шогшино.
Яарахдаа цогиулах гээд
Ядчихлаа.

	Гэнэт би нэг арга олж
Гийнгоолж гарлаа.

	Зуны салхи сэвэлзэн
Зурам нүхнээсээ гартал
Балчир цээл хоолойгоороо
Баяртайяа гийнгоолов.
Хашин халиуны минь
Хоёр чих сортолзов.

	Алхаа нь түргэсэн
Аятай сайхан хатирав.
Харин сүүлдээ
Хар хурдаараа давхив.
Хатуу ташуурт дургүй
Харин дуунд дуртай
Халиун морио би
Хурдан халиун гэж мэдэв.

	МАНАЙ ХАЛЗАН ҮНЭЭ

	 

	Манай халзан үнээ
Миний үгийг ойлгодог юм.

	Хаа, хаа! гэвэл
Харсан зүгтээ биш
Санасан зүг өөд минь
Сайхан алхалдаг юм.

	Манай халзан үнээ
Миний дуудахыг мэддэг юм.

	Өөв, өөв! гэвэл
Өөдөөс хүрээд ирнэ.

	Халзан үнээ маань
Хүүхэд шиг л баярладаг юм.
Хужир аваад очихлоор
Хазсан ялааг нь үргээхлээр
Хондлой нурууг нь маажихлаар
Ханатал нь тэжээл өгөхлөөр
Хүүхэд шиг л баярладаг юм.
Баярлах нь олон боловч
Бас хааяа уурладаг юм.

	Балчир тугалдаа ирэхлээр нь
Буцаагаад бэлчээрт нь гаргавал
Дэлэн дүүрэн сүүтэй байхад нь
Дэндүү түргэн туувал
Бүтэлгүйтэж заримдаа унтчихаад
Бэлчээрт оройтож гаргавал
Нүдээ сүрхий дүрэлгэнүүлж
Нэг л сүрдмээр «уурлана».
Хайртай халзан үнээ минь
Хамаагүй тэнүүчлээд явчихгүй
Саалийн цагаасаа хожигдож
«Сахилга бат» алдахгүй
Яг л цагтаа ирээд
Нялх тугалаа хөхүүлнэ.

	Бурууг хийгээгүй байхад нь
Бургасаар чангахан шавхуурдвал
Тунгалаг нулимс унаган
Тун ч их гомдоно.

	Халзан үнээнд минь харин
Харамч зан байхгүй!



	



	ХОНИНЫ ӨВӨГ

	 

	Хүүхдүүд зургаа
Хичээнгүй зурав.

	Хүрлээ хүү
Хонь зурав.

	Тарган биетэй
Тонтойсон сүүлтэй
Өтгөн ноостой
Өргөн чээжтэй
Босоо урт чихтэй
Бор хонь зурав.

	Багш нь тэр зургийг
Байн байн үзэв.

	— Тэжээмэл хонь уу? гэж
Түүнээс асуув.

	— Тийм ээ гэж
Хүрлээ хариулав.

	— Биш л байна гэж
Багш нь хэлэв.
Хүрлээгийн зурсан хонийг
Хүүхдүүд сонирхов.

	Тэгтэл Энхээ
Тайлбарлан ярив.

	— Хонь ямааны чих
Хэзээ босоо байсан юм бэ?
Жаргал босоод
Жаахан бодоод
— Ямаа хонины өвөг нь
Босоо чихтэй байсан гэдэг.
Алсаас чимээ сонсоход
Аюулыг түрүүлж мэдэхэд
Босоо чих хэрэгтэй байж
Бас тэгээд сонор байж
Хожим хүнд дасаад
Хашаа хороо бариулаад
Араатнаас айхаа байж
Амар тайван болж
Эзнийхээ хамгаалалтад
Эрх дураараа байсаар
Босоо чих нь аажимдаа
Буусан юм гэнэлээ гэхэд
Хүрлээ зурагтаа нэр өгч
Хүрэн будгийн харандаагаар
«Хонины өвөг» гэж
Хичээнгүйлэн бичжээ.



	



	ЭМНЭЛГИЙН ТЭМДЭГ

	 

	Хайдав хүү найзындаа
Халиун мориороо ирэхэд
Хөх ишиг нь нэмнээтэй
Хөгнийн дэргэд хэвтэж байж.

	— Яагаад, ишиг чинь ... гэж
Яаран Хайдав асуув.

	— Ямааны хүү болоод
Ямбалж байгаа юм гэв.
Хайдав чагнаж үзээд
«Халуурч» гэж хэлжээ.

	— Чи яаж мэдэв? гэхэд
— Чагнаад мэдлээ гэв.

	Харин найз нь
Хөх ишгээ тэврэв.

	— Сандарч битгий зов

	Сайн эм над бий

	Одоо үүнийг уулга

	Орой нэгийг нь өг гэж

	Хайдав захиж хэлээд
Халаасаа уудалж
Эмнэлгийн улаан тэмдэгтэй
Цагаан даавуу гаргаж
— Үүнийг хараач, найз аа! гэв.
Учрыг найз нь мэдэв.

	 


УУЛЧИН ЯМААНУУД

	 

	Урд айлын ямаанууд
Ууланд авирах дуртай
Өнгийн чулуу бөмбөрүүлсээр
Өөдөө мацахдаа сурамгай.
Өндөр хадтай ууланд
Өдөр болгон гарна.

	Ханан элгэн хаднаас
Халтирч уналгүй бэлчинэ.
Харин намайг авирах гэхлээр
Хавийн хүмүүс хориглоно.
Асга байцаас нисчихнэ гээд,
Аав ээж минь эмээнэ.



	



	ХҮЧИНДЭЭ ИТГЭЭГҮЙГЭЭС

	 

	Чээж бичгийн хичээл дээр
Хүүхдүүд хичээнгүйлэн бичнэ.
Цэцгээ охин ганцаараа
Хүзүү сунган зүтгэлнэ.

	Багшийн нүдийг хариулаад
Батаагийн дэвтэр рүү өнгийв.
«Манай» гэсэн үгийг
«Мангаа» гэж харав.

	Өмнөх жаалынхаа араас
Өндөс гээд авав.

	«Хүхэр» гэсэн үгийг
«Үхэр» гэж хуулав.

	Гэнэт хойшоо эргээд
Гэрлээгийн бичгийг харав.

	«Муу» гэсэн үгийг
«Муур» гэж хуулав.
Хажуу дахь ширээний хүүгээс
Хачин дурдан харав.

	«Олголоо» гэсэн үгийг
«Олгой» гэж харав.
Бичгийн ажил дуусмагц
Цэцгээ яаран бослоо.

	— Би онц авна гэж
Бодоод онгирон гарчээ.

	 


АЛИМ

	 

	Багачууд хичээлээ бичээд
Анир чимээгүй байлаа.

	Багш гэнэт Бурмаагаас
«Алим гэж юу вэ?» гэлээ
Түргэхэн тэр боссоноо
Түгдэрч ээрэн ЗОГСЛОО.
Нүүр нь жигтэй улайснаа
Нулимс нь цийлгэнээд ирлээ.
Ардаа нуусан гарт нь
Алим атгаатай байлаа.

	Асуулт хариулаагүй аманд нь
Алим үмхээтэй байлаа.



	



	ОХИН, БОЛЖМОР ХОЁР

	 

	Бургаасны мөчирт
Болжмор жиргэнэ
Болжморын дэргэд
Болормаа сахина.
Олон болжмор дотор
Онцгой нэгэн болжмор
Хугархай далавчаа дэлгэж
Гэмтсэн хөлөө өргөж
Болормаагаас айсан янзтай
Болгоомжтой ширтэнэ.
Болормаа өрөвдөж
Будаа тариа авчирч
Үүр засаж өгөөд
Үргэлж түүнийг тэжээнэ.
Тэжээсэн болжмор эдгэрч
Тэнгэрт ниссээр байв.
Болжмор Болормааг танина

	Болормаа болжморыг танина.
Хоёр танил хоорондоо
Хааяа нэг уулзана.

	Нэг өдөр ээж нь
Нээлттэй цонхоор харж,

	— Хөөрхөн болжмор ирээд
Хоол горьдож байна.

	Болормаа, хараач! гэхэд
Босож түргэн очоод:

	— Танил болжмор ирчхэж
Тариа будаа байна уу? гэв.
Жаахан дүү нь шулганаж
Жаргал ах нь гайхаж
Болжморын өөдөөс очив
Босож ер явсангүй.

	Бор болжмор сүүлдээ
Босон суун жиргэнэ
Айж эмээдэггүй болжмор
Айлын тагтанд үүрлэв.
Болормаагийнх зусланд гарав
Болжмор бас очив.

	Ийм нэгэн болжмортой
Ижил дасал болов.

	Амьтныг хүн хайрлавал
Амьтан хүнийг хайрлана.

